
objectives. Determination of the ethnic composition of the peasants resettled to the territory of 

Kazakhstan in the course of the resettlement policy is carried out without taking into account the   

interests of the Kazakh people; The historical prerequisites for the formation of Kazakhstan as a 

multinational state are revealed, paying attention to the peculiarities of the placement of immigrants; 

conducting an examination of the privileges and benefits granted to emigrants who owned all the 

coveted lands that the Kazakh people freely used for centuries. Results. The benefits provided to the 

peasants aroused the interest of the peasants in moving to Kazakhstan. Despite a temporary ban on 

resettlement, the number of illegal settlers increased. This, in turn, made the demographic situation in 

the Kazakh steppe too tense. As a result of the administrative reform of 1867–1868, adopted for the 

effective management of Kazakhstan, three governor-generals appeared in the Kazakh steppe. Settlers 

freely settled on the territory of all three provinces. According to the results of the population census 

conducted in 1897, a large number of emigrants were settled on the territory of the General 

Government of Western Siberia, which included the Akmola and Semey regions. Conclusions. In other 

territories, although the proportion of migrants was small, their interests were protected to the 

maximum extent.   The policy of Russification and Christianization pursued by the tsarist government 

served as an impetus for the active and effective development of these territories. 

Аңдатпа. Кіріспе. ХІХ ғасырдың 60–90 жылдар аралығындағы патша үкіметінің қоныстандыру 

саясаты жүзеге асты. Патша үкіметінің қоныстандыру саясатының отарлық сипаты басым болды. 

Қоныстандыру саясаты Қазақстандағы демографиялық ахуалға теріс әсер етті. Зерттеудің мақсаты 

және міндеттері — Қазақ халқының мүддесімен санаспастан жүргізілген қоныстандыру саясаты 

барысында Қазақстан территориясына көшірілген шаруалардың ұлттық құрамын анықтау; 

Қазақстанның көпұлтты мемлекет болып қалыптасуының тарихи алғышарттары ашылып, қоныс 

аударған шаруалардың орналасу ерекшеліктеріне мән беру; ғасырлар бойына қазақ халқы еркін 

пайдаланып келген шұрайлы жерлердің барлығына иелік еткен қоныс аударушылар үшін жасалған 

артықшылықтар мен жеңілдіктерге сараптама жүргізу. Нәтижелер. Шаруалар үшін берілген 

жеңілдіктер шаруалардың Қазақстанға қоныс аударуға деген қызығушылығын тудырды. Қоныс 

аударушылардың жоспарланған межеден асып кетуі салдарынан уақытша тыйым салынғанымен, 

заңсыз қоныс аударушылардың саны артты. Бұл өз кезегінде қазақ даласындағы демографиялық 

ахуалды тым шиеленісті етті. Қазақстанды тиімді басқару үшін қабылданған 1867–1868 жылғы 

әкімшілік реформалар нәтижесінде қазақ даласында үш генерал-губернаторлық пайда болды. Үш 

генерал-губернаторлықтың да аумағына қоныс аударушылар еркін орналастырылды. 1897 жылы 

жүргізілген халық санағының қорытындысына қарағанда Ақмола және Семей облыстарын қамтыған 

Батыс-Сібір генерал-губернаторлығының аумағында қоныс аударушылар көптеп орналастырылды. 

Қорытынды. Өзге аумақтарда қоныс аударушылардың үлес салмағы аз болғанымен, олардың 

мүддесі барынша қорғалды. Патша үкіметінің орыстандыру және христиандыру саясатының аталған 

аумақтарда белсенді әрі нәтижелі жүруіне түрткі болды. 

Түйін сөздер: басыбайлы құқық, әкімшілік реформа, ереже, қоныс аудару саясаты, отарлау, 

демография, жүйе 

Аннотация. Введение. Переселенческая политика царского правительства проводилась в 

60–90-е годы XIX века. Возобладал колониальный характер переселенческой политики царского 

правительства. Политика переселения оказала негативное влияние на демографическую 

ситуацию в Казахстане. Цель и задачи исследования — Определение национального состава 

крестьян, переселенных на территорию Казахстана в ходе переселенческой политики, что 

осуществлялось без учета интересов казахского народа; Выявление исторических предпосылок 

формирования Казахстана как многонационального государства, обращая внимание на 

особенности размещения переселенцев; проведение экспертизы привилегий и льгот, 

предоставленных эмигрантам, владевшим всеми желанными землями, которыми казахский 

народ свободно пользовался веками. Результаты. Льготы, предоставленные крестьянам, 

вызвали интерес крестьян к переезду в Казахстан. Несмотря на временный запрет на 

переселение, количество незаконных поселенцев увеличилось. Это, в свою очередь, делало 

демографическую ситуацию в казахской степи слишком напряженной. В результате 

административной реформы 1867–1868 годов, принятой для эффективного управления 

Казахстаном, в казахской степи появилось три генерал-губернаторства. Поселенцы свободно 

размещались на территории всех трех губерний. По результатам переписи населения, 

проведенной в 1897 г., большое количество эмигрантов было расселено на территории Генерал-

губернаторства Западной Сибири, в состав которого входили Акмолинская и Семейская 

области. Выводы. На других территориях, хотя доля переселенцев была невелика, их интересы 

защищались в максимальной степени. Проводимая царским правительством политика 

русификации и христианизации послужила толчком к активному и эффективному развитию 

указанных территорий. 

Ключевые слова: крепостное право, административная реформа, положение, переселенческая 

политика, колонизация, демография, система 

Для цитирования Конырова А.М. переселенческая политика царской России в Казахстане в 

1860–1890-е годы: историко-демографический анализ // Еdu.e-history.kz. 2023. Vol. 10. No. 1. P p. 

124–137. DOI: 10.51943/2710-3994_2023_33_1_124-137.

Кіріспе

1860–1890 жылдар аралығындағы патшалық Ресейдің Қазақстандағы отарлық саясаты

түрлі бағытта жүрді. Отарлық саясаттың тиісті деңгейде жүруі үшін Қазақстан жерін патшалық 

Ресейдің мемлекеттік меншігі етіп жариялаудың маңызы жоғары болды. Қазақстан жерін 

басқарудың саяси-құқықтық негіздерін қалыптастыру мақсатында әкімшілік реформалар 

жүргізді. 

Қазақстанды басқарудың жаңа жүйесін қалыптастыруға бағытталған әкімшілік реформа 

1867–1868 жылдары қабылданды. Отандық тарихнамада аталған әкімшілік реформаны 

патшалық Ресейдің отарлық саясатының бір құрамдас бөлігі ретінде қарастырады. Реформа тек 

қана Қазақстанның  әкімшілік-территориялық бөліністері, соттың құрылымы, білім беру саласы, 

діни сенім сынды бағыттарды қамтыды. Академик М.Қ. Қозыбаев патшалық Ресей 

империясының қазақ даласында жүргізген орыстандыру, шоқындыру, әскери отарлауы сынды 

маңызды мәселелерді зерттеудің ел ертеңі үшін қажет екендігін атап өтеді (Қозыбаев, 1993: 16). 

Патшалық Ресейдің қазақ даласында жүргізген отарлық саясаты маңызды бөліктерінің бірі 

демографиялық саясатқа тікелей әсер еткен жер қатынастарын да қамтыды. Ресей патшасы 

II Александр тұсында қабылданған әкімшілік реформа екі жылға уақытша енгізілді. Тәжірибе 

көрсеткендей реформа 1890 жылдарға дейін өлкедегі демографиялық ахуалдың шиеленісуіне 

жағдай жасады.  

Материалдар мен әдістер

Ғылыми-зерттеу жұмысы барысында ғылымға белгілі бірқатар әдістер қолданылып,

принциптер басшылыққа алынды. Ғылыми-зерттеу жұмысы алдымен тақырыпқа қатысты 

деректер мен іргелі еңбектерді жинастырудан басталды. Отандық зерттеушілермен қатар, 

шетелдік авторлардың еңбектеріне де басымдылық берілді. Қарастырып отырған мәселеге 

қатысты жарық көрген көптеген материалдар мен деректердің мазмұндық ерекшеліктеріне 

байланысты алдымен топтастыру және сыныптау әдістері қолданылды. Ғылыми-зерттеу 

жұмысын жүйелі жүргізу мақсатында деректер мен ғылыми-зерттеу жұмыстарының ішкі 

мазмұндық ерекшеліктері ескеріліп, жекелеген топтарға бөлінді. Ғылыми-зерттеу жұмысы 

тарихилық және объективтілік принциптеріне сай ұйымдастырылды. Демек пайда болған 

деректер мен жазылған іргелі еңбектердің әлеуметтік табиғатына мән беріліп, уақыт 

ерекшеліктерімен санаса отырып, талдау жұмыстарын жүргіздік. Кез-келген мәселеде ең 

бастысы шынайылық принципін басшылыққа алып, тақырыптың жағымды және жағымсыз 

жақтары қатар айқындалды. Ғылыми-зерттеу жұмысы барысында мәліметтерді салыстырмалы 

талдау арқылы нақты нәтижелерге қол жеткізілді. 

Талқылау

ХХ ғасырдың 60–90 жылдарындағы патша үкіметінің қоныстандыру саясаты және оның

қазақ даласындағы демографиялық ахуалдың шиеленістіруі, оның отарлық мәні тақырыбына 

қатысты бірқатар деректер мен бірқатар ғылыми-зерттеу жұмыстары бар. Әрине мәселеге тура 

қатысты болмаса да көптеген еңбектер жанама мәліметтер береді. Ғылыми-зерттеу жұмысы 

барысында қолданылған деректер қатарында патшалық Ресей империясы Министрлер кеңесінің 

құжаттар жинағы бар (Всеподданейший, 1990: 264). Сонымен қатар мұндай құжаттар 

жинақтары қатарында ХХ ғасыр басында аграрлық реформаның авторы саналып, қазақ 

даласына шаруаларды белсенді көшіру ісінің басында тұрған П.А. Столыпиннің баяндамалар 

жинағын атап өте аламыз (Нам нужна, 2011: 464). Мәселеге қатысты мәліметтер Жетісу 

облысына қатысты жарық көрген сипаттамалық жинақта сақталған (Обзор, 1884: 144). 

Қазақстанға шаруалардың қоныс аудару мәселесіне қатысты мәліметтер патшалық Ресейдің 

барлық заңдарының    жинағында жарық көрді. Аталған жинақта Қазақстан аумағына өз еркімен 

қоныс аударған шаруаларды орналастыру, берілетін артықшылықтар мөлшері анықталады 

(О добровольном, 1889: 728). Қазақстан аумағына қоныс аумағына қоныс аударған 

шаруалардың үлес салмағы және жалпы қазақтардың нақты саны туралы мәліметтерді 1897 

жылы жүргізілген санақ қорытындысынан нақты білеміз (Первая, 1904: 123). Сонымен қатар 

бірқатар маңызды мәселелер Қазақстан Республикасы Орталық мемлекеттік архив қорларында 

сақталған. Аталған мәселеге қатысты 64-қор құжаттары мен 369-қор, 471-қор құжаттары 

пайдаланылды. Деректік маңызы жоғары еңбектер қатарында Ш. Уәлихановтың бес томдық 

шығармалар жинағында атап өте аламыз (Валиханов, 1985: 461). 

Патша үкіметінің қоныс аудару саясаты жылдарындағы қазақ даласындағы жағдай 

туралы А.И. Левшиннің еңбегінің өзіндік құндылығы бар (Левшин, 1996: 656). Сондай-ақ 

Н.А. Аристовтың да құнды еңбегін ғылыми-зерттеу жұмысы барысында пайдалану арқылы тың 

тұжырым жасауға мүмкіндіктер туындады (Аристов, 2001: 582). ХІХ ғасырдың ІІ 

жартысындағы қазақ халқының сандық құрамы мен көшіп келген шаруалардың жалпы саны 

мәселесіне қатысты М. Тынышпаевтың еңбегінің маңыздылығы жоғары. Ғылыми-зерттеу 

жұмысы барысында «Материалы по истории киргиз-казахского народа» деп аталатын еңбегі 

пайдаланылды (Тынышпаев, 1925: 108). Мәселеге қатысты Г.Г. Галузоның да еңбегі барынша 

пайдаланылып, статистикалық мәліметтері басшылыққа алынды (Галузо, 1965: 378). Тақырыпқа 

қатысты Телжан Шонанұлының «Жер тағдыры ― ел тағдыры» атты еңбегін атап өтеміз. 

(Шонанұлы, 1995: 223). Автордың қазақ жеріне орыс шаруаларының көшіп келу себептері мен 

статистикалық көрсеткіштері туралы келтірген мәліметтері салмақты. Патша үкіметінің 

қоныстандыру саясаты, оның демографиялық ахуалға теріс әсері мол болғаны белгілі. Аталған 

мәселе ХХ ғасыр басында қалыптасып, ұлттық мүддені қорғауды мақсат еткен қазақ 

зиялыларының басты назарында болды. М. Есболұлы «Түркістандағы келімсектер орнаған 

аудандардағы жер мәселесі» деп аталатын еңбегінде қоныс аударушылардың жекелеген 

облыстардағы сандық көрсеткіші мен оның өлкедегі демографиялық ахуалға әсерін ашуға 

бағытталған (Есболұлы, 1923: 88) 

Ғылыми-зерттеу жұмысы барысында қазіргі таңда аталған мәселеге қатысты өзіндік 

пікір білдіріп, нақты тұжырым жасаған М. Қойгелдиев, Н.В. Алексеенко, А.Н. Алекссенко, 

Ж.С. Аубакирова, Я.П. Гавердовский, С.Ш. Казиев сынды зерттеушілердің еңбектері 

пайдаланылып, тұжырымдары мен жетекші ойлары басшылыққа алынды.  

Нәтижелер

Зерттеушілер патшалық Ресейдің Қазақстандағы қоныстандыру саясатының бірнеше

кезеңдерін айқындап отыр. Мысалы бүгінгі тарихнамада Қазақстанға қоныс аударуды шартты 

түрде төрт кезеңге бөліп қарастырады. Мысалы: 

1. 1860–1880 жылдaрдaғы қоныc aудaру барысы. Бұл кезеңдегі қоныс аудару caяcaты әлі

де болса жaппaй cипaт aлмaды. Отарлаушы үкiмeт те қоныcтaндыру барысын реттейтін aрнaйы 

eрeжeлeрді қабылдамады. Дегенмен шаруалар көшіп келген жаңа аймақтардың басшылығы 

тарапынан мұндай ережелер қaбылдaнды. 1868 жылы Жетісу облысының әскери губернаторы 

Г.А. Колпаковский «Жетісуға шаруаларды қоныстандырудың уақытша ережесін» қабылдады. 

Уақытша ереже 1883 жылға дейін қолданыста болды. Уақытша ереже қоныстанушыларға түрлі 

артықшылықтар берді. Қоныстанушылар үшін 30 десятинаға дейін жер беру, 15 жыл көлемінде 

алым-салықтан босату, 100 сомнан артық үстеме ақша беру сынды жеңілдіктер қарастырылды. 

1870–1895 жылдар аралығында жалпы жиыны 10 мың сом қаражат берілген (Кронград, 1989: 

90). Сөзсіз мұндай артықшылықтар қоныстанушылардың санын арттырып, өлкедегі 

демографиялық ахуалдың күрделенуіне алып келді. 

2. 1881–1892 жылдaр aрaлығы. Бұл кезеңдегі қоныстандыру саясатын жүйелі түрде

ұйымдастыру әрекеттері байқалды. 1886 жылы «Түркістан генерал-губернаторлығын басқару 

ережесі» құрастырылды. Аталған ережеде қоныс аударушы орыс шаруаларының мүддесін 

қорғауға бағытталды. 10 десятина жер бере отырып, бес жыл көлемінде алым-салықтан босатты 

(Свод, 1910: 225). 1889 жылдың 13 шілдесінде қоныс аудару барысын реттеуге бағытталған 

ауыл тұрғындары мен жоғары тап өкілдері (мещандар) мемлекет қарамағындағы жерлерге өз 

еркімен көшуін ұйымдастыру заңнамасы жарық көрді (О добровольном, 1889: 537). Ендігі 

кезекте қоныс аударушылар жергілікті әскери губернаторға арыз жазып, «артық жердің» бар 

екендігін растап, арнайы рұқсаты болған жағдайда ғана қоныс аударуы тиіс болды. Бұл алдымен 

Ресейдегі жер тапшылығынан туындаған шиеленісті жайтты азайту үшін жасалды. Қоныс 

аударушыларға берілетін артықшылықтар Ресейдегі жер бар ауқатты адамдарды да 

қызықтырды. Оcы жылдaры қоныcтaндыру үдерісін басқарып, ұйымдастыру iciне жауапты 

мeкeмeлeрдiң жұмыcын күшейте түсті. Әрине қоныс аударушы орыс шаруаларына арналған 

жерлер қазақтардан тартып алынды. Ең көп қоныс аударушылар шоғырланған Дала генерал-

губернаторлығына келді. 1885–1893 жылдар аралығында Ақмола облысы қазақтарының 

251779 десятина жері тартып алынып, 24 қоныс аударушылардың жаңа елді-мекендері құрылды. 

Онда жиыны 11 мыңға жуық (ер адам) қоныс аударушылар орналасты. Семей облысындағы 

қазақтардың 33 мың десятина жерлері тартып алынды. 1867–1883 жылдар аралығында Жетісу 

облысы аумағында қоныс аударушылардың 29 елді-мекені пайда болып, онда 15 мыңнан астам 

өмір сүрді. Жетісу облысындағы қалаларда 190 көпес отбасылар мен 1400 өзге жоғары тап 

өкілдерінің отбасы тіркелген болатын (Аристов, 2001: 526). 

1892–1905 жылдaр aрaлығыдaғы қоныcтaндыру caяcaты Ciбiр тeмiржолы комтитeтiнiң 

қызмeтiмeн тығыз бaйлaныcты. Комитeттiң құрылуы пaтшa үкiмeтiнiң қоныcтaндыру мәceлeciн 

жүйeлi түрдe ұйымдacтырa бacтaуынa ceбeп болды. Оcы тұcтaн бacтaп мeмлeкeттiң 

қоныcтaнушылaрдың өмiрiн жaқcaрту үшiн бeлceндi қaтыca бacтaды. Қоныcтaнушылaрғa 

бөлiнeтiн қaржының көлeмi дe ұлғaйтылып, Дaлaлық облыcтaрды cтaтиcтикaлық жәнe 

экономикaлық тұрғыдaн зeрттeу ici бacтaлaды. Сібір теміржолы арқылы қоныстандыру саясатын 

күшейту ісіне атсалысқан экономист А.А. Исаевтың «Переселения в русском народном 

хозяйстве» атты еңбегінде Сібір теміржолында арнайы қонысаударушылар үшін бірыңғай тариф 

енгізілгендігі айтылады. 1894 жылы әр адам үшін 0,3 сомды құраса, 1898 жылы билет құны 

арзандап, ол балалар билетінің құнымен теңестіріледі (Исаев, 1891: 47–48). Мұндай билет 

құнының жеңілдету саясаты 1906 жылы да орны алды. Қоныс аудару басқармасының 

20 наурызында қабылдаған қаулысында қоныс аударған шаруаларды баратын жерлеріне дейін 

апару үшін жеңілдетілген арнайы билеттердің енгізілуі туралы мәліметтер бар ( ҚР ОМА. 

Т-19-қ. 1-т. 25-іс. 4–5-пп.). 1893 жылы 14 наурыз айынды шыққан бұйрыққа сай көшіп келген 

қоныс аударушыларға берілетін жер телімдері мемлекеттік қазынадан беріліп, алдын-ала 

дайындалуы тиіс болды (ҚР ОМА. 64-қ. 1-т. 4440-іс. 10–13-пп.). Бұл жайттың өзі қоныс 

аударушылар үшін жасалып жатқан әлеуметтік көмектің бір түрі еді. Жол бойында көрсетілетін 

дәрігерлік-азықтық көмектен бөлек, поездарға арнайы санитарлық вагондар тіркелді. 

Медициналық көмек тегін көрсетілді. Азық-түліктік көмек балалар үшін тегін болды. 

Өз кезегінде мұндай әлеуметтік көмектің көрсетілуі қоныстандыру саясатының жүйелі түрде 

ұйымдастырыла бастағандығының дәлелі. 

3. 1905–1917 жылдaр aрaлығындa Cтолыпин aгрaрлық рeформacы жүзeгe acырылып,

импeрияның шығыc бөлiктeрiнe қоныc aудaру caяcaтын бeлceндi eтe түceдi. Оcы кeздe 

қоныcтaндыру iciндe күрдeлi құрылымдық өзгeрicтeр орын aлып, көшiп кeлгeн жeрлeрдi 

aудaндacтыру cияқты өзeктi мәceлeлeр қолғa aлынa бacтaйды. ІІ Николай 1905 жылдың 17 

қазанында қабылдаған «Мемлекеттік билікті жетілдіру» манифестінде шаруаларды 

қоныстандыру мәселесін назардан тыс қалдырды. Осы үшін де 1905 жылдың 3 қарашасында 

жаңа екінші манифест қабылдап, шаруаларды жермен қамтамасыз ету мемлекеттің 

тынштығының басты кепілі деп қарастырылды (Всеподданейший., 1990: 31–32). Осы мақсатта 

жерге орналастыру ісінің Басқармасы құрылды. 1906 жылдың сәуір айында ішкі істер министрі 

болып П.А. Столыпин тағайындалып, екі айдан соң Министрлер кеңесінің төрағасы 

лауазымына көтеріледі. 1907 жылдың мамырында сөйлеген сөзінде шаруаларды жермен 

қамтамасыз етудің маңызды мәселе екендігін атап өтеді. Шаруалар жерге мұқтаж болмаса, 

олардың әлеуметтік жағдайы көтерілсе елдің де дамитындығына назар аударады. Осы үшін де 

шаруаларды тек жермен ғана емес, ақшалай да қолдаудың қажеттілігін атап өтеді. Шаруаларды 

жермен қамтамасыз ету үшін бірнеше заңнамаларды қабылдайды. 1906 жылдың 9 қарашасында 

шаруалардың жерге иелік етуіне қатысты заңдарға толықтырулар енгізеді, мұндай 

толықтырулар 1910 жылдың 14 маусымында тағы да енгізілді. 1911 жылдың 29 мамырында 

«Жер иелену» заңын қабылдады (Нам нужна.., 2011: 100–102). Столыпиннің аграрлық 

реформасы нәтижесінде Қазақстан территориясы қоныстанушылардың жаңа толқынына 

ұшырады. 

Атап өтетін жайттың бірі – орыс шаруаларын жаппай көшіруге дейін патшалық үкімет 

қазақ даласына өзінің әскери тірегіне айналуы тиіс казак жасақтарын көшірген болатын. Ол 

турасында Дж. Демко «Орыстардың Қазақстанды отарлауы» деп аталатын еңбегінде барынша 

ашып жазды. Автор 1847–1915 жылдар аралығын бір ғана Жетісу облысында 34 казак 

қоныстарының пайда болғандығын атап өтеді. ХХ ғасыр басындағы статистикалық мәліметтерді 

келтіре отырып, Ақмола, Семей, Торғай, Орал және Жетісу облыстарында жалпы жиыны 

278295 казак өмір сүргендігін көрсетеді (Демко, 1997: 37–38). 

Қазақ даласына орыс шаруаларының белсенді қоныс аударуы салдарынан жер 

тапшылығы сезілді. Арнайы экспедициялар ұйымдастырылып, «артық жерлер» есепке алынды. 

Қазақтардың дәстүрлі шаруашылығының тығырыққа тірелуі, мал шаруашылығына қолайсыз 

болған  жерлерге көшірілуі ұлт зиялыларын толғандырған мәселе болды (Тасилова, 2011: 158). 

А. Байтұрсынұлы «Аңдаспаған мәселе турасында» атты мақаласында қазақтар үшін маңызды 

болған мәселенің ең үлкені жер мәселесі екендігін айта келе, бұл мәселеде қазақ не тірі болады 

не өледі деп ашығын атайды (Қазақ газеті, 1998: 86). А. Байтұрсынұлы «Қазақ» газетінің 

беттерінде орыс шаруаларын қоныс аударудың салдарын толыққанды талдап, қазақ үшін 

ұтымды болмақ әрекеттерді анықтауға тырысады. Щербина экспедициясына қатысып, қазақ 

даласының ерекшеліктерін зерттеген Ә. Бөкейханов та «артық жерлерді» анықтау және 

қазаққа тиесілі жер болып шыққан жерді бөлу нормасына өз наразылығын білдірді. Мал 

шаруашылығымен айналысып келген қазақтар 15 десятинадан жер алдық деп, егін 

шаруашылығымен айналысып кетпейтіндігін алға тартады. Ал мұндай көлемдегі тиесілі 

жерде мал шаруашылығын мүмкін еместігіне де назар аударады (Қазақ газеті, 1998: 62). 

Патшалық Ресейдің қазақ даласына орыс шаруаларын жаппай қоныстандырудың басты 

мақсаты жер тапшылығын жою болды деп айтуға негіз бар. Дегенмен қоныс аудару саясатының 

өзге де шешуі тиіс маңызды міндеттері болды. Мысалы қоныс аударушылардың қазақтармен 

етене өмір сүруі орыстандыру және христиандандыру саясатының нәтижелі жүруіне ықпал 

етті. Осы мақсатта қоныстанған шаруалардың балалары үшін мектептер ашылып, оған қазақ 

балаларын да тарту жұмыстары жүргізілді. Қазақ балаларын орыс мектептеріне тарту арқылы 

қазақ даласында үстем болып келген мектеп-медреселер жұмысын шектеуді көздеді. 

Орынбордың ағарту саласын басқарған Д.А. Толстой қазақтар арасында орыс тілінің 

маңыздылығын арттыру мақсатында тапсырмалар беріп отырды. 1878 жылдың 26 қыркүйегінде 

Семейдің генерал-губернаторы Батыс-Сібір генерал-губернаторына жазған «құпия» хатында 

барлық қаулылар мен ережелерді орыс тілінде жариялайтындығын жеткізеді. Мектептерде де 

орыс тілінің үстемдігі туралы айта келе, қазақ даласында уақыт өте келе орыс тілі араб 

емлесінен үстем болады деп сендіреді (ҚР ОМА. 369-қ. 1-т. 628-іс. 6-п). Екінші бір мәселе қоныс 

аударушылар арқылы патша үкіметі қазақ даласында өзінің сенімді тірегін қалыптастыруды 

ойластырды. Осы мақсатта қонысаударушыларды жаппай қаруландырған болатын. Дала 

генерал-губернаторы Е.О. Шмидттің П.А. Столыпинге жазған құпия хатында қазақ даласының 

шығыс бөліктеріне көптеп орналастыру қажет дей келе, оның себептерін шекараны күшейту 

міндетімен түсіндіреді. Ең бастысы қоныс аударған шаруаларды қазақ даласына қоныстандыру 

арқылы өлкенің табиғи байлықтарын игеру ісі дамудың келесі кезеңіне өтетіндігін атап өтеді 

(ҚР ОМА. 471-қ. 1-т. 5938-іс. 5-п.). 

Әрине патша үкіметінің Қазақстанға қоныс аудару саясатының отарлық мәні жоғары 

болды және ауыр демографиялық салдарының болуымен ерекшеленді. Демек патша үкіметінің 

қоныстандыру саясаты қазақ даласының көп ұлттылық сипатын қалыптастырды. Қазақстанның 

көпұлтты елге айналуына түрткі болған қоныстандыру саясатының отарлық мәні жоғары.

Өз жерінде азшылыққа айналған қазақтардың қоныс аударушылармен етене өмір сүруі 

орыстандыру мен христиандандыру саясатының нәтижелі жүруіне жағдай жасады. Орыс 

шаруаларының қазақ даласында шектен тыс көбеюі, олардың шаруашылық өнімдеріне деген 

сұраныс өз кезегінде орыс тілінің қоғамдағы орнын айқындады. Күнделікті өмірде қазақтар мен 

қоныс аударушылар арасындағы байланыстар белсенді жүрді. Жергілікті басқармалар, білім 

ошақтарымен қатар, ұйымдастырылатын жәрмеңкелер арқылы қазақтар қоныс аударушылар 

белсенді байланысқа түсті. Түркістан генерал-губернаторы фон Кауфман қазақ даласында орыс 

шаруаларының елді-мекендері көбейіп, оларды қазақ қоныстарымен біріктіру орыстандыру 

саясаты тұрғысынан көп артықшылық беретіндігін атап өтті (ҚР ОМА. 19-қ. 1-т. 26-іс. 

139–140-пп.). Бұл өз кезегінде патшалық биліктің орыстандыру саясаты сәтті жүруі үшін 

өлкеде қоныс аударушылардың сандық көрсеткіштерінің жоғары болу керектігіне назар 

аударуына алып келді. Демек демографиялық сипаттағы өзгерістер қазақ даласындағы 

жергілікті халықтың сандық үлесінің азайып, қазақ мүддесі мен қызығушылығына қарама-қарсы 

болды және отарлық мәні айқын сезілді деп айтуға толық негіз бар. 

Рас қоныс аударушылар қазақ даласындағы халық құрамын қаншалықты өзгертті деген 

мәселені анықтамас бұрын жергілікті халықтың сандық үлес салмағын анықтаудың қажеттілігі 

туындайды. Алайда ресми жүргізілген 1897 жылғы халық санағына дейінгі мәліметтер 

толыққанды емес. ХІХ ғасырдағы қазақ халқының жалпы санын анықтау мәселесі ғылыми 

қауымдастық тарапынан қызығушылық тудырып келеді. Алайда деректің жоқтығы салдарынан 

мәселеге қатысты нақты тұжырым жасаудың мүмкіндігі жоқ. Ең алғашқы қазақ халқының 

саны туралы ақпараттарды А.И. Левшин беруге тырысады. Алайда автор да қазақтардың саны 

туралы бар мәліметтердің өзі нақты емес екендігіне мән берген. 1830 жылғы мәліметтерге 

қарағанда қазақтардың жалпы саны 500 отбасы болған дей келе, бір отбасында бес-алты 

адамнан болғанда шартты түрде 2,5 миллион немесе 3 миллион адамды құрайтындығы туралы 

мәліметтер келтіреді. А.И. Левшин Ұлы жүз қазақтарының саны 500 мың астам, Орта жүз 

қазақтары 1 360 000 адам, Кіші жүз қазақтарының шартты саны 1 100 000 астам адам 

болғандығын да нақтылай түседі (Левшин, 1996: 288). 

Я.П. Гавердовский өзінің еңбегінде ХІХ ғасырдың басында қазақ халқының жалпы саны 

туралы берген мәліметтеріне қарағанда Ұлы жүз қазақтарының жалпы саны 70 мың отбасы, 

Орта жүзде 169400 отбасы және кіші жүзде 169500 отбасы бар өмір сүрген (Гавердовский, 

2007: 406). Отандық зерттеушілер Ж.С. Аубакирова мен А.Н. Алексеенко өздерінің ғылыми-

зерттеу жұмыстарында Я.П. Гавердовскийдің берген мәліметін басшылыққа алып, әр 

отбасында кемінде бес адам өмір сүреді дей келе, қазақтардың жалпы саны шамамен 2 миллион 

44500 адам болуы мүмкін деген мәліметтер береді (Аубакирова, Алексеенко, 2020: 73–77). 

ХІХ ғасырдың өзінде қазақ халқының саны турасындағы мәліметтерді Ш. Уәлихановтың да 

еңбектерінен байқаймыз. Әрине Ш. Уәлиханов та қазақтардың нақты санын анықтау ісінің 

қиындығына мән береді. Дегенмен қолда бар мәліметтердің негізінде Ш. Уәлиханов 

қазақтардың саны 1,5 миллион адам болған деген пікір білдіреді (Валиханов, 1985: 203). Демек 

1897 жылға дейінгі қазақ халқының саны жөнінде пікір білдірген авторлардың келтірген 

мәліметтерінен біз нақты тұжырым жасаудың қиындығын алға тартамыз. Ресми санақ өткенге 

дейінгі мәліметтер негізінен халықтың санына емес, үйлердің санына арналған. Өйткені 

жүргізілген әкімшілік реформалардың қорытындыларына сай, жиналатын салық үйлерге 

салынып, түтін салығы деп аталды. Сондықтан да адам санын емес, түтіннің немесе үйлердің 

санын анықтауға бағытталған мәліметтерді басшылыққа ала отырып, адам санын тек шартты 

түрде ғана анықтауға мүмкіндіктер бар. Түтін салығы үшін әр үш жылда үйлердің жалпы санын 

анықтау жұмыстары жүргізіліп тұрды. 1897 жылғы санаққа сай, қазақтардың үлес салмағы 

әсіресе Семей, Торғай өлкелерінде байқалған. Қоныс аударушылар Дала генерал-

губернаторлығы территориясына көптеп келгендігіне қарамастан Семей өлкесіндегі 

қазақтардың үлес салмағы 90,6 % құраса, Торғай өңіріндегі қазақтардың үлесі 88,3 % болды 

(Первая, 1904: 38–39). Орыстардың үлес салмағы әсіресе Ақмола және Орал облыстарында 

ерекше байқалды. Ақмола облысы аумағына орыс шаруаларының келуіне қатысты 

Т. Шонанұлы өзінің еңбегінде бірқатар мәліметтер келтіреді. Мысалы Ақмола облысы аумағына 

алғашқы орыс шаруаларының алғаш қоныстана бастағанын дәл анықтау қиын екендігін атап 

өтіп, 1866 жылы облыс аумағында орыс елді мекендері пайда бола бастағандығы туралы 

мәліметтер келтіреді. 1879 жылы патша үкіметі   ресми түрде облыс аумағына көшуге рұқсат 

бергендігін көрсетеді. Осыған дейін пайда болған   317 орыс елді-мекені аз жылдың ішінде күрт 

өседі. Т. Шонанұлы оның себебін орыс шаруалары арасында тараған «лақап хабар» деп 

түсіндіреді. Көп әрі тегін жерлердің берілетіндігі кеңінен тараған соң, қазақ даласына орыс 

шаруалары да белсенді қоныс аудара бастаған. Т. Шонанұлы орыс шаруалары алғаш 

қоныстанған Көкшетау және Қызылжар аумағы екендігін айта келе, мұндағы орыс 

шаруаларының сандық құрамы әр жылдары қаншалықты өзгергендігін анықтаған. 1860–1881 

жылдар аралығындағы халық санындағы өзгерістерге мән бере отырып, 1860–1875 жылдар 

аралығында бар болғаны 30 үй немесе 150 адам ғана болса, 1876–1878 жылдар аралығында 287 

үй немесе 1700 адамға көбейгендігі туралы мәліметтер береді. 1879–1881 жылдары 304 үй 

немесе 1800 адамға өскен (Шонанұлы, 1995: 137). Халықтың тығыздығы әсіресе Оңтүстік 

аудандарда байқалды. Жоғарыда атап өткеніміздей халықтың 90,4 % ауылды жерде тұрса, тек 

9,6 % ғана қалада өмір сүрді. Санақ нәтижелеріне мән беретін болсақ, Қазақстанның барлық 

облыстарында моноэтностық белгілер сақталмады. Түрлі ұлттардың шоғырлануы, ұлттық 

құрамның біртекті болмауы ең алдымен патша үкіметінің отарлық сипаттағы қоныстандыру 

саясатымен тығыз байланысты болды. Алпыстан астам ұлттардың басын қосқанымен, қазақ 

даласында екі негізгі ұлттың басымдылығы байқалды. Қазақтардың үлес салмағы 74 % құраса, 

орыс халқының үлесі 13 % болды. Қазақстанның барлық облыстарында қазақтардың үлес 

салмағы жоғары болды. Тек қана Ақмола облысында ғана қазақтардың үлесі 62,6 %-ды құрап, 

салыстырмалы түрде алғанда төмен саналды (Первая.., 1905: 50–51). Сол сияқты Орал облысы 

да Ақмоладан кейін орыс халқы көптеп шоғырланған аумаққа жатты. Әрине салыстырмалы 

түрде алғанда түрде алғанда қазақтардың үлес салмағы жоғары болды. Мысалы облыс 

аумағында қазақ тілді халық саны 460173 болса, орыс тілді халықтың саны 163910-ды құраған. 

1897 жылғы санақ бойынша қазақ жеріндегі орыстардың саны 633311 адамды құрады. Бұл 

жалпы халық санының 13 % еді. Патша үкіметінің қоныстандыру саясаты нәтижесінде олардың 

саны ХІХ ғасырдың соңына қарай өсе түскендігін байқаймыз. Мысалы Қазақстанның батыс 

өңіріндегі халықтың 25,4 % орыс халқының үлесіне тиді. ХІХ ғасырдың соңына қарай біз 

жоғарыда атап өткен орыстар көптеп шоғырланған облыс аумағындағы орыстардың саны өсе 

түсті. Қазақстанның солтүстік аудандарындағы орыстардың саны 23 % құраса, Ақмола 

облысындағы орыстардың үлесі 33 % болды. Салыстырмалы түрде алғанда қазақтар көп 

шоғырланған Торғай жеріндегі орыстардың үлесі 7 %-ға жуық болды. Біз жоғарыда 

қоныстандыру саясатының негізгі мақсаттарының бірі қазақ жерінің табиғи байлығын игеру 

болғандығын атап өттік. Демек қоныстандыру саясатының нәтижесінде өнеркәсіп орындарының 

дамуы орын алып, нәтижесінде қала тұрғындарының саны бірқатар облыстарда өсе түсті. Орал, 

Ақмола, Торғай жерлерімен қатар, Жетісу облысындағы қала тұрғындарының саны артты. Қала 

тұрғындарының арасында негізінен орыс және татар ұлтының үлес салмағы жоғары болды  

Жетісу облысы аумағына қоныс аударушылардың келуімен жаңа қоныстар мен елді-мекен, 

ауылдар пайда болды. Мысалы 1832 жылдан бастап 1914 жылға дейінгі аралықта Жетісу 

облысына келген қоныс аударушылардың есебінен жаңадан 191 ауыл пайда болған. Оларда 

жиыны 170 мыңға жуық қоныс аударған шаруалар өмір сүрді (Галузо, 1965: 219). Жетісу 

облысында пайда болған орыс шаруаларының жаңа ауылдары жүйелі жоспарланған 

жұмыстардың заңды қорытындысы болды. Өйткені генерал-губернатор фон Кауфманның жеке 

нұсқауына сай Жетісу облысындағы әскери губернатор Колпаковский Жетісу облысын орыс 

шаруаларының көмегімен отарлаудың жоспарын даярлаған болатын. Жоспарға сай Жетісу 

облысының бес уезінде 1345 отбасынан тұратын 33 ауыл, 47 жол бекеттерінің әрқайсысында 

470 отбасын орналастыру ісі жоспарланды (Материалы для статистики, 1872: 197). Мұндай 

халық құрамының өзгеруі мен сандық көрсеткіштерінің ұлғаюы тек қана Жетісу емес, барлық 

облыс аумағынан байқауға болады. 

Патша үкіметі қазақ даласына келуі тиіс шаруалардың мүмкін болған шегін толықтай 

орындаған соң, уақытша қоныс аударуға тыйым салды. Алайда жер тапшылығын сезінген 

шаруалар қазақ жеріне заңсыз көше бастады. Жетісу облысына әр жылы 1375 отбасын 

орналастыру көзделген болатын. 1882 жылы 1718 отбасы артығымен орналастырылды 

(Обзор., 1884: 3). ХХ ғасыр басында бекітілген жоспардан асып кеткендіктен қоныс 

аударушылар заңсыз келе бастады. 1903 жылы 17 мың қоныс аударушы заңсыз келсе, бұл 

көрсеткіш 1904 жылы 23 мыңға өскен. Осылайша мемлекеттің ұйымдастыруы және 

шаруалардың өз белсенділігі нәтижесінде қазақ даласына шаруалар көптеп келе бастады. Рас 

қарастырып отырған жылдары Қазақстан аумағында тек қазақ және орыс халқы ғана болған 

жоқ. Алайда өзге ұлттардың басым көпшілігі патша үкіметінің қоныстандыру саясаты 

нәтижесінде келе қойған жоқ. Дегенмен осы жылдардағы көші-қон саясаты және қазақ 

халқының мүддесін ескермеу нәтижесінде Қазақстанның көпұлтты сипаты қалыптасты. Қазақ 

халқының мүддесінің ескерілмеуі ең алдымен қазақтар иеленген жерлерді мемлекеттік меншік 

деп танып, қоныс аударушылардың пайдасына алып беруден көрінді. ХХ ғасырдың басына 

дейін қоныс аударушылардың пайдасы үшін алынған жерлердің көлемі 40 миллион десятина 

жерді құрады. Ол жалпы Қазақстан жер аумағының 20 % құрады. Әрине қоныс аударған орыс 

шаруаларының сандық көрсеткіштерінің жоғары болуы және олардың барлығы дерлік жермен 

қамтамасыз етілуі өз кезегінде жергілікті тұрғындар арасындағы жер тапшылығын тудырды. 

Ол турасында Алаш қайраткерлерінің бірі болған М. Есболұлы өзінің еңбегінде Түркістан 

облысы аумағында орыс шаруалары үшін 1900 мың десятина егістік жердің алынғандығы 

туралы мәліметтер береді. Сонымен қатар осы жерлерде орыс шаруаларының 950 шамасында 

елді-мекендері пайда болған. Сөзсіз аталған жерлер қазақтардың пайдаланып отырған жері 

болғандығын ескерсек, жергілікті халық арасындағы жер тапшылығының көлемін де 

топшылауға болады. Сонымен қатар М. Есболұлы келтірген Түркістан халқының ұлттық 

құрамы туралы мәліметтері де  жергілікті халықтың үлес салмағының жоғары болғандығын 

дәлелдейді. Түркістандағы жүз адамның 8-і орыс шаруасы болды дей келе, олардың иеленіп 

отырған жер көлемі жергілікті халықтан 15 есе көп екендігін көрсетеді (Есболұлы, 1923: 11). 

ХІХ ғасырдың аяғы және ХХ ғасыр басындағы Түркістан облысындағы орыс шаруаларының 

көптеп жер иеленіп, дәстүрлі шаруашылықты тығырыққа тіреу әрекеттері бүтіндей қазақ 

өлкесіне тән болғаны анық еді. ХХ ғасырдың басында, Столыпин аграрлық реформасы 

нәтижесінде қоныс аударушылардың саны тіпті көбейе түскендігін ескерсек, қазақтардан 

тартып алынған жер көлемі де ұлғайды.  Мысалы ХХ ғасырдың басына дейін қазақ даласына 

қоныс аударғандардың саны 521 мың шамасында болса, Столыпиннің аграрлық реформасы 

жүзеге асқан жылдары (1906–1914)   714 мыңнан астам шаруалар көшіп келді. Нәтижесінде 

патша үкіметінің қоныс аудару саясаты салдарынан қазақ даласына 1 миллион 434 мыңнан 

астам шаруалар орналастырылды. Зерттеуші Н.В. Алексеенко Қазақстан аумағына көшіп 

келгендер қатарында казактардың үлесінің де жоғары болғандығын анықтаған. 1870–1914 

жылдар аралығында Орал казактарының саны 84,2 мың адамнан 161,6 адамға артқан. Мұндай 

өсім Сібір казактарында да байқалған. Мысалы олардың саны 86 мыңнан 170-ға жуық адамға 

артса, Жетісу казактарының саны 33757 адамнан 54350-ға дейін өскен. ХХ ғасыр басына дейін 

Қазақстанға көшіп келген казактардың саны қарқынды түрде өсіп, 385 мың адамға дейін жеткен 

(Алексеенко, 1999: 27). Қазақстан аумағына келген қоныс аударушылардың сандық 

көрсеткіштеріне қатысты мәліметтерде ортақ тұжырым жоқ. Дегенмен барлық зерттеушілердің 

ортақ тұжырымына сай, қоныстандыру саясаты Қазақстанның этникалық құрамына түбегейлі 

өзгерістер енгізгендігі мойындалады. Зерттеуші М.Н. Тұрсынбаева Қазақстан аумағына жалпы 

жиыны 1 миллион 234 мыңнан астам қоныс аударушылар келгендігін көрсетеді. Әрине 

зерттеушілер қазақ даласына қоныс аударған шаруалардың өлкенің демографиялық ахуалына 

күрделі өзгерістер енгізгендігін атап өтеді.  Назар аударарлық жайттың бірі қазақтардың үлес 

салмағының кемуі болып табылады. Рас 1897 жылғы санақ барысында Қазақстанда қазақтардың 

үлес салмағы басым болды. Алайда патша үкіметінің алдымен әскери-казактар, кейіннен 

шаруалардың қоныс аудару саясаты арқылы қазақтардың үлес салмағын азайта алды. 

ХХ ғасырдың басында-ақ қазақтар азшылықты құрайтын ұлтқа айнала бастады. Әрине бұл 

жылдары қазақтар механикалық жолмен болмаса да, табиғи жолмен өскендігін байқаймыз. 

Мысалы жекелеген зерттеушілер 1870 жылы қазақтардың жалпы саны 2 миллион 596 мың адам 

болған деп көрсетеді (Казиев, 2014: 117). ХІХ ғасырдағы барлық отбасыларға тән ерекшелік 

бала туу көрсеткіштерінің жоғары болуында еді. Алайда өмір сапасының төмендігі мен 

медициналық қолдаудың тиісті дәрежеде болмауы салдарынан өлім көрсеткіштері де жоғары 

болды. Сондықтан халықтардың табиғи өсімі өзінің қарқындылығымен ерекшелене алмады. 

Демек халық өсімі көп жағдайда патша үкіметінің қоныстандыру саясатының нәтижесінде 

орын алып отырды. Қазақ даласында келген қоныс аударушылар негізінен Ресейдің оңтүстік 

аудандары мен басым көпшілігі Украина жерінен болды. ХХ ғасыр басында келген қоныс 

аударушылардың 83 %-дан астамы Украина және 17 %-ға жуығы Ресейдің оңтүстік 

аудандарынан келді. ХХ ғасыр басында табиғи өсім емес, көші-қон саясатының нәтижесінде 

1301,4 мың адам келді. Бұл патшалық Ресейден жан-жаққа қоныс аударғандардың 24,9 % 

құрады (Козина, 2007: 31). Демек бұл жайтты патшалық Ресейдің көші-қон саясаты арқылы 

отарлауды көздеген деп бағалауға толықтай негіз бар. Осылайша әскери-казактарды қазақ 

даласына орналастырудан басталған саясат шаруалардың қоныс аударуына жалғасты. Екеуінің 

отарлық сипаты басым болды. ХХ ғасыр басындағы ұлт қайраткерлерінің бірі М. Тынышпаев 

1897 жылғы халық санағының қорытындыларына қатысты және 1917 жылға қарай қазақ 

даласындағы демографиялық ахуалды сипаттай келе, әр уездер бойынша өзіндік статистикалық 

мәліметтер келтіреді. Нәтижесінде М. Тынышпаевтың есебі бойынша қазақтардың саны 2 

миллион 910 мың адамды құраған. Алайда М. Тынышпаев Семей, Орал, Ақмола, Торғай 

облыстары мен Бөкей Ордасы және Адай уезі қазақтарының ғана сандық көрсеткіштеріне 

тоқталған (Тынышпаев, 1925: 61). Т. Шонанұлы 1896–1905 жылдар аралығында орыс 

шаруалары көптеп қоныстанған облыстардағы сандық көрсеткіштер туралы төмендегідей 

мәліметтер береді. Ақмола облысы бойынша көшіп келген орыс шаруаларының саны 163033 

адамды құраған. Салыстырмалы түрде алғанда Столыпин аграрлық реформасы жылдары 

олардың саны 490257 адамға өскендігін атап өтеді. Семей облысына қоныс аударғандардың 

саны 11047 адам болса, Столыпиннің аграрлық реформасы жылдары 122867 адамды құраған. 

Торғай облысы аумағына 60018 адам көшіп келсе, кейіннен бұл көрсеткіш 213793 адамға 

дейін жеткен (Шонанұлы, 1995: 140). 1897 жылы өткен санақтың қорытындысына сай қазақ 

даласында орыс халқының үлес салмағы анағұрлым өсе түскендігі байқалады. Мысалы Ақмола 

облысы тұрғындарының жалпы саны 682608 адамды құраса, соның 225641 адамы орыстар 

болған. Сол сияқты Семей облысының 684590 тұрғының 68433 орыстар болды. Орал 

облысында тұратын 645121 адамның 163910-ы, Торғай облысының 453416 адамының 35028 

орыстар болды. Жетісу облысының статистикалық көрсеткіштеріне қарасақ халық барынша 

тығыз орналасқандығын байқаймыз. 987863 тұрғынның 95465 орыстар болды. Халық көп 

орналасқан облыстардың бірі Сырдария облысы саналды. Мұндағы 1478398 адамның 44834 

орыстар болған. Қазақ даласына қоныс аударған орыс шаруаларының 80 % отбасымен бірге 

көшсе, тек 5 % ғана салт басты болғаны анықталып отыр. Ақмола облысының өзі 1860–1890 

жылдар аралығында 20350 қоныстанушыларды қабылдаған. Қазақ даласына келген орыс 

шаруаларының барлығы дерлік сіңісіп кете алған жоқ. Мысалы ХХ ғасыр басына дейін қоныс 

аударған шаруалардың 13617-і кері көшкен. Ең көп кері көші-қон үдерісі Ақмола облысынан 

байқалған. 1900 жылы облыс аумағынан 11694 адам кері көшкен болатын. Зерттеуші Дж. Демко 

оның басты себебі ретінде қолайсыз климаттық жағдай, ормандардың аздығы, көшуге 

рұқсаттың болмауы, үй салып, жер өңдеуге қаржының жетіспеуі деп көрсетеді (Демко, 1997: 

64–73). Қазақ жеріне қоныстанған орыс шаруаларының басым көпшілігі өздеріне алған 

жерлерге ұқыпсыз қарап, оның жарамдылығына үлкен зиянын тигізді. Тіпті алған жерлерін 

пайдаланбай отырған шаруалар да көптеп табылды. Бұл жер тапшылығын сезінген қазақтардың 

дәстүрлі шаруашылығына да кері әсер етті. Осы ретте бір атап өтетін жайт, патша шенеуніктері 

арасында қазақтардың шаруашылық күйреуін қаламағандары да болған. Мысалы 1874 жылы 

генерал Г.А. Колпаковский қоныс аударушылар пайдаланбай отырған жерлерді қазақтарға 

қайтарып береді. Қазақтарға қайтарылған жерлердің көлемі он мың десятина жерді құраған 

(Қойгелдиев, 1995: 28). Біздің пікірімізше мұндай шенеуніктер азшылықты құрады. Ол 

турасында М. Есболұлы өзінің еңбегінде орыс шаруаларына жер бөліп беру ісінде қазақтардың 

қажеттілігін ескеруді қалаған және қазақтардың дәстүрлі шаруашылығына кері әсер ететіндей 

жерді тартып алуға қарсы болған шенеуніктер де болғандығын атап өтеді. Алайда олардың 

сөзін ескеретін адам болмаған. Сол себепті қазақ жерін күштеп тартып алу ісі әрі қарай 

жалғасын таба берді (Есболұлы, 1923: 16–17). Демек орыс шаруаларын қоныстандыру ісіне 

жауапты тұлғалар қазақ халқының мүддесіне қарсы бұйрық шығарып, қоныс аударушылардың 

пайдасын ойлаған шенеуніктер көптеп саналды.  

Қорытынды

Жалпы қоныс аударушылардың қазақ даласына көшірілу мәселесі кеңестік тарихнамада

қазақ қоғамына ерекше оң нәтиже берген жайт ретінде қарастырылып, ғылыми тұрғыдан 

тұжырымдалды. Мұндай тұжырымды ұстанушылар қоныс аударушылардың қазақтарға 

егіншілік мәдениетін үйретті деген пікірді басшылыққа алады. Алайда тарихи деректерге мән 

беретін болсақ, бұл пікірдің негізсіз екендігіне көз жеткіземіз. Өйткені орыс саяхатшыларының 

өзі алғаш қазақ даласына келгенде суару жүйесінің бар екендігін атап өтіп, егіншілік тиісті 

деңгейде дамыды деген ақпараттар береді. Рас дәстүрлі қазақ қоғамында егіншілік жаппай 

шаруашылық түріне жатпады. Бұл шаруашылық түрімен тек жатақтар, көшіп-қонуға қажеттілігі 

жоқ малсыз адамдар айналысты. Дегенмен қоғамның белгілі бір топ мүшелері айналысқаны 

анық. Сол себепті қоныс аудару үдерісінің жағымды жақтары ретінде бұл жайтты келтірудің 

ғылыми негізі жоқ. Керісінше қоныс аударушылардың үлкен бөлігі ежелден егіншілік үшін 

қолданылып келген егістік алқаптарын қиратып, жарамсыз етіп отырғаны туралы мәліметтер 

кездеседі. Шұрайлы жерлерді тартып алып, жер байлығына немқұрайлы қарау, оны жою сынды 

жағымсыз әрекеттерімен егіншілік мәдениетінің дамуына теріс әсер етті. Тіпті егіншілікке 

арналған жер телімдерін құнарын тауысып пайдаланып, келесі жерлерге көшіп кетіп отырды. 

Жоғарыда атап өткен ормандарды жою әрекеттерінің салдарынан егістік жерлер өз құнарынан 

айырылды.  

Кеңестік тарихнамада патша үкіметінің қоныстандыру саясаты және оның дәстүрлі 

қазақ қоғамына әсері көп жағдайда оң нәтиже тұрғысынан бағаланды. Тек еліміздің егемендік 

алуы және ғылыми-зерттеу жұмыстары қандай да бір идеологияның әсерінен құтылған соң 

ғана қоныстандыру саясатының теріс жақтарына, оның отарлық астары мен демографиялық 

сипаттағы салдарына ерекше мән беруге мүмкіндіктер алды. 

Патша үкіметінің қоныс аудару саясаты Ресейге шекаралас аудандарға тікелей 

бағытталды. Дала генерал-губернаторлығы құрамына кірген солтүстік аудандарға қоныс 

аударушылар көптеп орналастырылды. Бұл өз кезегінде патша үкіметінің орыстандыру және 

христиандыру саясатының аталған аумақтарда белсенді әрі нәтижелі жүруіне түрткі болды. 

Патша үкіметінің қарастырып отырған жылдары отарлық саясаты қоныстандыру арқылы 

әлеуметтік салаға да тереңірек әсер етті. Аталған мәселе диссертациялық жұмысымыздың 

келесі тараушасына негіз болады. 

